Ioan, y disgybl annwyl (7)
Gwelodd Ioan bethau rhyfeddol, ond roedd rhaid ei ddysgu, ac roedd rhaid ei geryddu weithiau. Cadwodd Iesu draed Ioan ar y ddaear, hyd yn oed os oedd ei lygaid wedi gweld mymryn o’r nefoedd. 

Pan o’n i’n blentyn ro’n i’n cael ffrae gan dad a mam am bob math o bethau dwl o’n i’n eu gwneud. Weithiau, ro’n i’n cael ffrae am bethau ddylwn i fod wedi ei gwneud ond heb eu gwneud, fel golchi’r llestri te! Er mwyn magu plant call, anhunanol rhaid i rieni eu disgyblu. 

Mae’r Beibl yn glir, ‘.. fod pawb wedi pechu. Does neb wedi (yn) gallu cyrraedd safon berffaith Duw ar eu pennau eu hunain (Rhufeiniaid 3:23)’.  Roedd hyn yn wir am Ioan hefyd. Er ei fod yn un o’r tri gafodd ei ddewis gan Iesu i fod agosaf ato, doedd hynny ddim yn golygu ei fod yn berffaith. Dyn oedd Ioan, ac felly’n gwneud camgymeriadau.

Dyn ni’n lwcus iawn, pan dyn ni’n gwneud pethau dwl does dim rhaid i bawb wybod am ein ffolineb. Dw i ddim yn gorfod dweud wrth bawb pan dw i wedi pechu, mae o rhyngddo fi a Duw. Ond, er mwyn ein helpu ni a’n dysgu ni, mae hanes gwendidau Ioan i’w gweld yn y Beibl i ni eu hastudio. 
Does dim amheuaeth fod Iesu’n caru Ioan, ond dydy cariad ddim yn rheswm i adael i bobl wneud a dweud be fynnon nhw. Ychydig ar ôl y gweddnewidiad,

Dyma’r disgyblion yn dechrau dadlau pwy ohonyn nhw oedd y pwysica. (Luc 9:46)
Dydy Ioan ddim yn cael ei enwi, ond roedd yn un o’r disgyblion, felly mae’n debygol ei fod yn rhan o’r sgwrs. Falle fod na rhyw genfigen ymysg y disgyblion am fod Iesu wedi dewis Simon, Iago a Ioan yn gwmni agos, neu falle fod yna ddadlau rhwng y tri yna ynglŷn â ‘phwy ohonyn nhw oedd y pwysica.’

Rhoddodd Iesu’r cwbl lot yn eu lle! 

"Mae pwy bynnag sy'n rhoi croeso i’r plentyn bach yma am ei fod yn perthyn i mi, yn rhoi croeso i mi; ac mae pwy bynnag sy'n rhoi croeso i mi yn croesawu'r Un sydd wedi fy anfon i. Mae'r un lleia pwysig ohonoch chi yn bwysig dros ben."

Dyn ni i gyd, cyn ac ar ôl dod i gredu yn Iesu Grist, eisiau pethau bydol. Dyn ni wedi credu negeseuon y teledu a’r cylchgronau sgleiniog – gorau i gyd y mwyaf ydy’r car, gorau i gyd os ydy’n dillad ni’n ddrud, mae’n rhaid cael y dodrefn diweddara yn y tŷ, mae’n rhaid dilyn y ffasiwn. Ac nid ‘pethau’ yn unig sy’n bwysig gynnon ni, ond statws. Dyn ni’n meddwl fod meddyg yn well na rhywun sy’n gweithio yn Tesco; fod athro yn well na dyn bin. Nid y person ei hun sy’n ei wneud yn werthfawr yn ein golwg ni, ond y swydd mae ynddi. Does dim llawer o gariad at gyd-ddyn yn bodoli mewn agwedd felly!  A pobl hefo agweddau anghywir fel ni oedd y disgyblion.
Ond dydy statws bydol yn werth dim byd i Dduw. Dydy brenin neu filiwnydd ddim yn cael byw am byth; mae diwedd pawb yn union yr un fath. I gael perthynas gyda Duw rhaid i ni ddibynnu ar rywun arall, rhaid i ni fod yn fodlon ildio’n hunan, a gadael iddo fo reoli. Roedd rhaid i Ioan (ac mae’n rhaid i ninnau hefyd) ddysgu’r wers yma. 
Yn syth wedi hyn dysgodd Iesu wers arall i Ioan.

"Feistr," meddai Ioan, “gwelon ni rywun yn bwrw allan gythreuliaid yn dy enw di, a dyma ni'n dweud wrtho am stopio, am ei fod e ddim yn un o’n criw ni."
50 "Peidiwch gwneud hynny," meddai Iesu. “Os ydy rhywun ddim yn eich erbyn chi, mae o'ch plaid chi."

Falle fod Ioan yn anhapus o weld pobl eraill oedd ddim yn rhan o’u criw nhw, yn gwneud daioni yn enw Iesu. Ond, roedd Iesu’n fodlon i bobl eraill weithredu yn ei enw. Mae Iesu ar gyfer pawb, nid un criw bach yn unig. 

Ioan druan! Os am ddilyn Iesu mae’n rhaid i ni wrando, dysgu ac ufuddhau. Allwn ni ddim bod yn Gristnogion a gwneud fel mynnon ni. Mae Duw yn dweud yn glir yn ei Air fod y sawl sy’n ei garu yn ufudd i’w orchmynion.
Os dych chi’n fy ngharu i, byddwch yn gwneud beth dw i’n ei ddweud.(Ioan 14:15)

A doedd Iesu ddim wedi gorffen hefo Ioan – roedd trydydd cerydd ar y ffordd! Roedd un o bentrefi Samaria yn gwrthod rhoi croeso i Iesu am ei fod ar ei ffordd i Jerwsalem. (Roedd y Samariaid a’r Iddewon wedi bod yn elynion ers canrifoedd).

Pan glywodd Iago ac Ioan am hyn, dyma nhw'n dweud wrth Iesu, "Arglwydd, wyt ti am i ni alw tân i lawr o'r nefoedd i'w dinistrio nhw?" (Luc 9:54)
Beth wnawn ni hefo ymateb fel yma? 
Dw i’n deall yr ymateb yn iawn! Mae’r brodyr yn caru Iesu, ac maen nhw eisiau i bawb arall deimlo yr un fath amdano. Felly os oes rhywun yn anghwrtais ato, neu’n ei frifo, maen nhw eisiau cosbi’r bobl hynny. Talu drwg am ddrwg oedd bwriad Iago a Ioan. Ydyn nhw’n wahanol i ni? Falle nad ydyn ni wedi galw tân i lawr o’r nefoedd ar bobl, ond dw i’n meddwl ein bod ni i gyd yn gwybod sut deimlad ydy bod eisiau dial ar rywun arall. Falle fod rhywun wedi bod yn anghwrtais wrth ein mam, neu wedi dweud pethau cas wrth ein plant.  Dyn ni i gyd yn gwybod am y teimlad o fod eisiau talu nôl i rywun – talu drwg am ddrwg. Ond wrth gwrs, nid dyna ffordd Iesu.

A dyma Iesu'n troi atyn nhw a’u ceryddu nhw am ddweud y fath beth.

Cafodd Ioan ei roi yn ei le eto! Dydy Iesu ddim yr un fath â phawb arall. Fel sylwodd y bobl yn y synagog yn Capernaum, roedd Iesu’n wahanol. Carwch eich gelynion a gweddïwch dros y rhai sy'n eich erlid chi! (Mathew 5:44) oedd neges Iesu. Roedd rhaid i Ioan ddysgu’r holl wersi yma er mwyn gallu gwasanaethu Iesu’n ffyddlon am weddill ei fywyd.

